საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის
ბრძანება N

ქ. თბილისი									–––/–––––––––/2020წ.

„დროებითი შრომისუუნარობის ექსპერტიზის ჩატარების და საავადმყოფო ფურცლის გაცემის წესის შესახებ“ საქართველოს შრომის, ჯანმრთელობისა და სოციალური დაცვის მინისტრის 2007 წლის 25 სექტემბრის N281/ნ ბრძანებაში ცვლილების შეტანის თაობაზე

„ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, ვბრძანებ:
მუხლი 1
„დროებითი შრომისუუნარობის ექსპერტიზის ჩატარების და საავადმყოფო ფურცლის გაცემის წესის შესახებ“ საქართველოს შრომის, ჯანმრთელობისა და სოციალური დაცვის მინისტრის 2007 წლის 25 სექტემბრის N281/ნ ბრძანებაში (სსმ, №137, 01/10/2007, 470.230.000.22.035.010.854) შეტანილ იქნას ცვლილება და ბრძანებით დამტკიცებულ №1 დანართის (დროებითი შრომისუუნარობის ექსპერტიზის ჩატარების და საავადმყოფო ფურცლის გაცემის წესი) :
1. მე-5 მუხლის მე-2 პუნქტი ჩამოყალიბდეს შემდეგი რედაქციით:
„2. მკურნალ ექიმს უფლება აქვს საავადმყოფო ფურცელი გასცეს ერთპიროვნულად და ერთდროულად – 10 კალენდარულ დღემდე, ხოლო ახალი კორონავირუსით (SARS-CoV-2) გამოწვეული ინფექციის (COVID-19) ან ამავე ინფექციაზე საეჭვო შემთხვევების (პაციენტები კოვიდ–ინფექციისთვის დამახასიათებელი სიმპტომებით) მართვის დროს  21 კალენდარულ დღემდე. შემდგომში მისი გაგრძელება ხდება სამედიცინო დაწესებულების ხელმძღვანელთან შეთანხმებით.
2. მე-5 მუხლის მე-5 პუნქტის „დ“ ქვეპუნქტის შემდეგ დაემატოს შემდეგი შინაარსის „ე“ ქვეპუნქტი:
„ ე) ამ დანართის  82 მუხლით გათვალისწინებული შემთხვევების მართვის დროს. 
მუხლი 2
ბრძანება ამოქმედდეს გამოქვეყნებისთანავე.

მინისტრი									ე. ტიკარაძე



განმარტებითი ბარათი
„დროებითი შრომისუუნარობის ექსპერტიზის ჩატარების და საავადმყოფო ფურცლის გაცემის წესის შესახებ“  საქართველოს შრომის,ჯანმრთელობისა და სოციალური დაცვის მინისტრის 2007 წლის 25 სექტემბრის №281/ნ ბრძანებაში ცვლილების შეტანის თაობაზე“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტზე

წარმოდგენილი ბრძანების პროექტი მომზადდა შემდეგი გარემოებების გათვალისწინებით:

ქვეყანაში ახალი კორონავირუსით (SARS-CoV-2) გამოწვეული ინფექციით COVID-19-ით მოსახლეობის ინფიცირებასთან დაკავშირებით შექმნილი სიტუაციის მართვის, რეაგირებისა და მზადყოფნის უზრუნველყოფის პროცესების განხორციელებისას, იზოლაციისა და ონლაინ სამედიცინო მეთვალყურეობის რეჟიმში მყოფი პაციენტებისთვის საავადმყოფო ფურცლის გაცემის ხელმისაწვდომობის გაზრდის მიზნით. დამატებით შეფასდა საავადმყოფო ფურცლის გაცემასთან დაკავშირებული პროცესი. 
[bookmark: _GoBack]დღეისათვის, მოქმედი რეგულაციის მიხედვით, მკურნალ ექიმს უფლება აქვს საავადმყოფო ფურცელი გასცეს ერთპიროვნულად და ერთდროულად – 10 კალენდარულ დღემდე. შემდგომში მისი გაგრძელება ხდება სამედიცინო დაწესებულების ხელმძღვანელთან შეთანხმებით. ამავდროულად, ახალი კორონავირუსით (SARS-CoV-2) გამოწვეული ინფექციის (COVID-19) ან ამავე ინფექციაზე საეჭვო შემთხვევების  მართვა მოქმედი პროტოკოლებისა და რეკომენდაციების მიხედვით ოჯახის ექიმის მიერ  ამბულატორიულად/ონლაინ მეთვალყურეობის რეჟიმში შესაძლებელია გაგრძელდეს 21 დღემდე ვადით. (პროტოკოლის მიხედვით მიჩნეულია, რომ მსუბუქად მიმდინარე დაავადების დროს სიმპტომების გაჩენიდან, საშუალოდ 20 დღეში, პაციენტი გამოჯანმრთელდება („ახალი კორონავირუსით (SARS-CoV-2) გამოწვეულ ინფექციაზე (COVID-19) საეჭვო შემთხვევის მართვა პირველად ჯანდაცვაში“ - კლინიკური მდგომარეობის მართვის სახელმწიფო სტანდარტი ( პროტოკოლი)). 

ამასთანავე უნდა აღინიშნოს, რომ ბრძანების 82 მუხლის ამოქმედებით სამედიცინო დაწესებულებებს საშუალება მიეცათ საავადმყოფო ფურცელი გაიცეს სამედიცინო მეთვალყურეობის ონლაინ რეჟიმში განხორციელებისას, თუმცა პაციენტების რაოდენობისა და ნაკადების გათვალისწინებით აქტუალურად დარჩა საავადმყოფო ფურცლის გასულ პერიოდზე გაცემის საკითხი. შესაბამისად, ამ ეტაპზე, მიზანშეწონილად ჩაითვალა ბრძანებით განსაზღვრულ საავადმყოფო ფურცლის გასულ პერიოდზე გაცემის გამონაკლისებში გათვალისწინებულ იქნას ბრძანების №1 დანართის 82 მუხლით განსაზღვრული შემთხვევები (ახალი კორონავირუსით (SARS-CoV-2) გამოწვეული ინფექციის (COVID-19) ან ამავე ინფექციაზე საეჭვო შემთხვევების  მართვა)
ყოველივე ზემოაღნიშნულის გათვალისწინებით მომზადდა „დროებითი შრომისუუნარობის ექსპერტიზის ჩატარების და საავადმყოფო ფურცლის გაცემის წესის შესახებ“  საქართველოს შრომის,ჯანმრთელობისა და სოციალური დაცვის მინისტრის 2007 წლის 25 სექტემბრის №281/ნ ბრძანების ცვლილები, რომელიც ითვალისწინებს:
ა) მკურნალი ექიმის მიერ საავადმყოფო ფურცლის გასცემას ერთპიროვნულად და ერთდროულად  ახალი კორონავირუსით (SARS-CoV-2) გამოწვეული ინფექციის (COVID-19) ან ამავე ინფექციაზე საეჭვო შემთხვევების (პაციენტები კოვიდ–ინფექციისთვის დამახასიათებელი სიმპტომებით) მართვის დროს  21 კალენდარულ დღემდე.
ბ) საჭიროების შემთხვევაში, გამონაკლისის სახით, საავადმყოფო ფურცლის გაცემას გასულ პერიოდზე ბრძანების №1 დანართის 82 მუხლით განსაზღვრული შემთხვევების მართვის დროს  (ახალი კორონავირუსით (SARS-CoV-2) გამოწვეული ინფექციის (COVID-19) ან ამავე ინფექციაზე საეჭვო შემთხვევების  მართვა)


ბრძანების პროექტის მიღება სახელმწიფო ბიუჯეტიდან დამატებითი ხარჯების გამოყოფას არ ითვალისწინებს.

ბრძანების პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს პოლიტიკის დეპარტამენტი.



